
sabentar biroe sabentar merah, koetika mendenger ini oetjapan, jang terang sekali ada menoedoeh bahoea itoe doea pamoeda sengadja lakoeken pelanggaran dan kasih adres palsoe jang tjotjok dengen itoe nama makanan dan obat-obatan, atas ia poenja soeroean. Saorang djoedjoer dan blon perna lakoeken akal djahat, moesti djadi djengkel kaloe ditjoerigaken dalem hal jang ia tida berboeat. Bagi Tan Tjo Lat itoe kadjengkelan djadi tambah berpoeloean lipet, kerna saorang jang nakal dan soedah biasa menipoe atawa mendjoesta, kabanjakan pande sekali oendjoek tingka poera-poera goesar dan sakit hati koetika kadjahatannja kataoean atawa ditjoerigaken orang, hingga kaloe kabetoelan ditoedoe satoe kasalahan jang ia tida berboeat, seperti kedjadian sekarang dalem halnja Tan Tjo Lat, goesar dan sakit hatinja selaloe ada lebih heibat dari laen-laen orang jang alamken kena difitenah atawa tertoedoeh kliroe, dan treakannja lebih njaring aken oendjoek kakedjeman dan koerang adilnja manoesia jang menoedoeh dengen boeta toeli. Maka tiada heran Tan Tjo Lat poenja hati seperti hendak meletoes lantaran goesar dan djengkel, kaki tangannja bergoemter, dan dengen soesah

